
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara:  

 

Kitaani kangianilu piffissami aalajangersimasumi mitit manniinik katersisarnermik 

ammaassisoqarnissaannik Naalakkersuisut peqquneqarnissaat pillugu Inatsisartuni 

aalajangiiffigisassatut siunnersuut.   

(Inatsiartunut ilaasortaq Jens NapãtôK´, Naleraq) 

Tunngavilersuut: 

Naleraq isumaqarpoq, isumalluutinik atuinerunissamut akuersineq pisariaqartuusoq  mitit manniinik 

katersinissamut periarfissanik piffissami aalajagikkamik ammaassinerunikkut. Manninnik 

katersinissamut periarfissiisoqassaaq amerlassuseq innarlinngikkaluarlugu, pisuussutinik 

piujuaannartumik atuinermik, mannilianik siullernik atuinermi kingornalu timmissat 

manniliornissaannut eqqissisimatitsilluni. Siunnersuullu manna tassaavoq piniartut ilisimasaannik 

misilittagaannillu tunngaveqartoq.  

 

Piniartut paasissutissiissutigaat appat serfallu mannii, kalaallit nerisaanut ilaasut, ikilisimasut,  

tamassumunngalu tunngaviusoq teriannissat mitillu amerlassusaat annertusimmat.  

Siornatigut miterniarneq akuerisaagallarmat kiisalu mannisartoqarsinnaagallarmat, mitit 

naliginnaasumik amerlassusaat aalaakkaagaluartoq, massakkut aalaakkaajunnaarnerannut 

tunngaviuvoq mitit amerlavallaarujussualernerat. 

 

Nalunngilarput ingerlatsivinni sumiiffiit, Zone 1 Nunatta avannaaniittoq (Siorapaluup avannaaniit 

kiisalu Savissiviup kujataanut) kiisalu zone 4 Tunumiittoq, Ittoqqortoormiit avannaaniit Kap 

Farvelip kangia tikillugu, timmissat malamuit, tulukkat, naajarujussuit, naajarluit kiisalu 

appaliarsuit manniinik, nammineq pissanik, mannissarsinnaaneq akuerisaasoq.  

 

 



 
 

Nalinginnaasuunikuuvoq mitit serfallu sumiiffimmi aalajangersimasumi mamiliortarnerat, mitillu 

amerlatsippallaarnerini serfat inissaarullugit, mitillu eqqissisimatitaanerannut tunngaviuvoq mitit 

amerlavallaalernerat. Taamaammat Naleqqamiit isumaqarpugut  piffissanngortoq 

mannissartarnerup akuersissutigineqarnissaanut sumiiffinni ingerlatsivinni, zone 1, 2, 3 aamma 4,  

sineriak tamaat, kitaa tamaat kiisalu tunu tamaat, manniit siulliit katersorsinnaallugit kingornalu 

mitit upernaap aasallu ingerlaneranni mannilioqqinnissaannut eqqissisimatillugit. 

 

Tamakku tunngavilersuutigalugit, Naleraq sinnerlugu, aalajagiussassatut siunnersuut, inersuarmi 

oqallisissatut saqqunmmiuppara, Naleqqamiillu kissaatigaarput partiit allat siunnersuuterput,  

pisuussutinik atorluaaneruneq, piffissami aalajagikkami mannissarsinnaanermut periarfissanik 

ammaasinerunermik tapersersussagaat. 

 

Pisortanut aningaasaqarnikkut allaffissornikkullu kinguneqaatit: 

Siunnersuut akuerineqassappat nutaamik nalunaarusiortoqassaaq timmissat piniakkat 

illersorneqarnissaat pillugu massakkut nalunaarutip atuuttup nr 17, 28. Oktober 2019-meersup  

taartissaanik. Naatsorsuutigineqanngilaq uani suliami aningaasatigut pisortanilu allaffissornerup  

250.000 kr-t qaangernissaat tamassumalu nalingaa AC-fuldmægtigip ukiup affaanut sulinera .  

 

Namminersorlutik inuussutissarsiortunut aningaasaqarnikkut allaffissornikkullu 

kinguneqaatit: 

Siunnersuutip piniartut piniarnermut allagartamik atuuttumik periarfissaqartilissavai nammineq 

pissaminnik mitip manniinik katersisinnaanermik piffissami aalajangikkami. 

 

Innuttaasunut aningaasaqarnikkut allaffissornikkullu kinguneqaatit: 

Siunnersuutip piniartut piniarnermut allagartamik atuuttumik periarfissaqartilissavai nammineq 

pissaminnik mitip manniinik katersisinnaanermik piffissami aalajangikkami. 

 

                                                                     


